
Ez mintzeko neurriak 

AITAREN ETA AMAREN EGUNA. Bilboko Luis Briñas eskolan haurrei ez diete oparirik prestarazten aitaren eta amaren egunean, aitarik edo amarik ez daukatenak ez mintzeko.

 
EFE - BILBO 

Marrazki hau aitatxorentzat, Mikel»; «Ainara, etxera joatean hau amatxori eman, opari». Martxoaren 19aren eta maiatzeko lehen igandearen jiran haur askok eskolan entzun behar izaten dituzten aholkuak dira horiek. Aitaren eta amaren egunak direla-eta ezin joan etxera oparirik gabe. Une hori gogorra izaten da, ordea, haur askorentzat. Haur batzuek ez dute amarik edo aitarik, edo ez daukate harremanik haiekin. Horiek ere opariak egin behar izaten dituzte askotan. Zeinentzat diren ez badakite ere. Haurrek une gogor hori, min hori jasan ez dezaten, Bilboko Luis Briñas eskolan jada ez dute oparirik prestatzen aitaren eta amaren egunetarako. 

«Haur guztiek ez daukate aita edo ama oparia emateko, eta horiek gaizki pasatzen dute. Irakasleek babestu egin behar dituzte». Raquelen hitzak dira. Ama ezkongabea da, eta bere 4 urteko haurra Bilboko eskola horretara eramaten du. «Iaz haurtzaindegitik ia ezagutzen ez duen, maite ez duen aita bati eskainitako txarteltxo batekin etorri zen. Ez genekien zer egin eta lagun bati eman genion».Hamar urte baino gehiago pasatu dira Bilboko Luis Briñas eskolak erabaki hori hartu zuenetik. 3 eta 12 urte arteko 480 ikasle inguru joaten dira eskola horretara. Bertako irakasleen esanetan, familia tradizionaletik kanpo hezten diren haurren kopuru handia ikusita hartu zuten erabakia. «Haur horiek ez mintzeko». Eustat Euskal Estatistika Erakundearen datua argia da: «2005ean, haurren %22,8 ezkontzatik kanpora jaio ziren». Familia ereduak aldatzen ari dira, eta eskolek ere errealitate horri aurre egin behar diote. Iñakik, 3 eta 6 urteko seme-alaben aitak, garbi du egun jakin bateko opariak baino gehiago balio dutela beste opari batzuek. «Eurek nahi dutenean ematen duten musu bati garrantzi handiagoa ematen diot». 

